
Himachalakritam Shiva Stotram

હિમાચલકૃતં શિવસ્તોત્રમ્

હિમાચલ ઉવાચ ।
દેવદેવ મહાદેવ કરુણાકર શઙ્કર ।
પશ્ય માં શરણમ્પ્રાપ્તમુન્મીલ્ય નયને વિભો ॥ ૧૫॥
શિવ શર્વ મહેશાન જગદાનન્દકૃત્પ્રભો  ।
ત્વાં નતોઽહં મહાદેવ સર્વાપદ્વિનિવર્તકમ્ ॥ ૧૬॥
ન ત્વાં જાનન્તિ દેવેશ વેદાશ્શાસ્ત્રાણિ કૃત્સ્નશઃ ।
અતીતો મહિમાધ્વાનં તવ વાઙ્મનસોઃ સદા ॥ ૧૭॥
અતદ્વ્યાવૃત્તિતસ્ત્વાં વૈ ચકિતં ચકિતં સદા ।
અભિધત્તે શ્રુતિઃ સર્વા પરેષાં કા કથા મતા ॥ ૧૮॥
જાનન્તિ બહવો ભક્તાસ્ત્વત્કૃપાં પ્રાપ્ય ભક્તિતઃ ।
શરણાગત ભક્તાનાં ન કુત્રાપિ ભ્રમાદિકમ્ ॥ ૧૯॥
વિજ્ઞપ્તિં  શ‍ૃણુ મત્પ્રીત્યા સ્વદાસસ્ય મમાધુના ।
તવ દેવાજ્ઞયા તાત દીનત્વાદ્વર્ણયામિ હિ ॥ ૩.૧૨.૨૦॥
સભાગ્યોહં મહાદેવ પ્રસાદાત્તવ શઙ્કર ।
મત્વા સ્વદાસં માં નાથ કૃપાં કુરુ નમોઽસ્તુ તે ॥ ૨૧॥
પ્રત્યહં ચાગમિષ્યામિ દર્શનાર્થં તવ પ્રભો ।
અનયા સુતયા સ્વામિન્નિદેશં દાતુમર્હસિ ॥ ૨૨॥
ઇતિ શ્રીશિવપુરાણે રુદ્રસંહિતાયાં પાર્વતીખણ્ડે દ્વાદશાધ્યાયાન્તર્ગતં

હિમાચલકૃતં શિવસ્તોત્રં સમાપ્તમ્ ।
શિવપુરાણ । રુદ્રસંહિતા । પાર્વતીખણ્ડ । અધ્યાય ૧૨/૧૫-૧૯॥

